Some description of how to perform Yama Dviteeyaa festival and the legend behind it is available on the following sites :

Hindu Jagruti Samiti
Bhaidooj
Vedic basis of Yama Dviteeyaa festival is supposed to be the hymn 10.10 of Rigveda where Yami, the sister of Yama insists her brother to marry each other, but Yama ignores her advances and advises to marry somebody else. The presence of this hymn in a book considered most sacred has raised voices of exclamations. But the actual meaning of this hymn, as also of almost all other hymns, is not yet clear. The Yama Dviteeyaa festival can shed some light on it. And to understand this festival, one has to understand who a real sister can be according to vedic texts. A real sister has been stated to be the nature which is integral in itself – Aditi. The opposite of this quality is Diti, the mother of demons etc. When vedic literature mentions Aditi as sister, this statement should not be taken blindly. It may mean that in order to make a sister, one has to transform his nature from Nirriti to Diti to Aditi. Nirriti is the goddess of sins. She has been stated in puraanic literature to marry her brother and produce progeny from him. 


The mysteries of popular stories about the festival can be understood on the basis of rituals in Soma yaaga. In the beginning of this yaaga, there is a ritual called praayaneeya, the march for sacrifice. The other ritual is performed at the end of yaaga. This is called Udayaneeya, the rising. The presiding diety of both of these rituals is Aditi, and these rituals are further divided into five sub deities in different directions. The first sub-deity is  the inner voice which guides throughout the whole sacrifice. Other sub – deities are fire, moon, Savitaa and Aditi herself. It is worth examining whether the obstacles arising in the stories while going of a brother to his sister’s house are related to these sub – deities? 

Regarding spiritual significance of the legend, one has to understand who Yama can be. According to Rajneesh in Seven Bodies Seven Chakras, our body can be classifed into  7 stages like gross level, ethereal level, causal body etc. Each higher level controls the lower level. So, each level is a Yama for the lower level. While the puraanic story mentions yama partaking food with her sister Yamunaa, the situation is different in the popular legends. These legends depend on the fact that everybody can not be a Yama and Yamunaa. Keeping in view the reality, it was guessed that the food offered by a normal sister to his brother can not be free from vices. It may generate vices in brother. Therefore, the legends generally mention the grinding of a snake in the food and food becoming poisonous.   Regarding the significance of sister in the legend, it has been mentioned in puraanas that saatvic stage (of nature?) is sister, raajasic is wife and taamasic is daughter. The more saatvic is the nature, the lesser will be the dependence of chance in it. Regarding the nature of a river in the story, a river in ordinary sense may represent our senses. To cross these rivers, it is necessary that their water recedes. It can happen only when these senses get inward. At higher levels, a river may represent the inner sound. When this sound becomes fluid from stationary, then it will be called a river. Legend mentions propitiating  the river by Roli, a particular pigment. The significance of Roli can be derived from a vedic mantra which states that a bull having thousand horns roars. This roaring can be called Roli. This  roaring is the roaring of inner voice which now has descended to the lowest level. Serpents may represent that ignorance which has not yet been destroyed by fire. The nature of fire is upwards, while that of serpents is horizontal. Bear may represent our desires for earthly pleasures. Mountain may represent our rigidness. The preparation of thread on a wheel may represent uniting our lower consciousness with higher one. This thread is prepared on a primitive wheel which represents  formation of an year due to revolutions of earth, sun and moon around each other. This situation exists in physical world, but this situation is required to be generated in spirituality where mind, life force and inner sound become moon, sun and earth respectively. The gypsy in the story may represent those signs which appear one the body due to penances after birth. 


It is amazing that the stories of festival seem to represent both the rituals simultaneously. While going, it is praayaneeya. While returning, it is udayaneeya. Praayaneeya has been stated to be praana, while udayaneeya has been stated to be udaana. The stories talk of marriage of the brother and putting a crown on the head there. Crown may represent those signs which may appear due to penances. There are two types of signs which a person may carry – by birth and by penances. The appearance of crown on the head is supposed to be connected with moon. Therefore, it can be supposed that while going to his sister’s house, a brother has the form of sun, while returning he represents moon. This may also become a basis to understand the Rigvedic hymn. 

    In stories, the sister tries to cook rice for her brother. But the rice is not prepared due to mistakes in preparation process. The father - in - law of the sister guides her how to cook properly. Rice can not be prepared in butter only. It is necessary to have a combination of butter and water. Here butter is symbolic of fire element and water of soma element. When these two elements combine, then a light is produced. This light is the actual sign that now things are right. This is the actual sacrifice. Our eyes have no light of their own. They have to receive light from outside. But in a yaaga, such head is created where senses have their own source of light etc. 

यम द्वितीया 
यम द्वितीया की कथाएं
पहली कथा(http://www.bhaidooj.org/के आधार पर) :
एक भाई जब बहुत छोटा था, तभी उसकी बडी बहिन का विवाह हो गया था । उसके पश्चात् बहिन कभी लौटकर घर नहीं आई, अतः भाई को बहिन के बारे कुछ भी ज्ञात नहीं था । उसका चेहरा भी उसे याद नहीं रहा था । बडे होने पर भाई ने भाई दूज के दिन अपनी माता से बहिन के विषय में पूछा क्योंकि उस दिन उसके मित्र अपनी बहिनों द्वारा दी हुई मिठाईयां खा रहे थे । माता ने उसको वास्तविक स्थिति से अवगत करा दिया । भाई ने कहा कि वह अपनी बहिन से मिलने जाएगा । माता ने उसे बताया कि ऐसा करने में क्या कठिनाईयां हैं । पहले तो मार्ग में एक नदी पडती है जिसे पार करना कठिन है । उसके पश्चात् एक भीषण वन पडता है । यही कारण है कि उसकी बहिन विवाह के पश्चात् कभी लौटकर नहीं आई । भाई ने कहा कि वह अवश्य जाएगा । उसने बहिन के घर के लिए प्रस्थान किया । सबसे पहले उसे नदी मिली । उसने नदी से प्रार्थना की कि वह उसको रास्ता दे दे । बहिन से मिलने के पश्चात् वह लौटकर आएगा तो वह रास्ता रोक सकती है । नदी ने उसकी बात मानकर उसे रास्ता दे दिया । उसके पश्चात् उसको सर्प मिला जिसने उसे डसने का प्रयत्न किया । उसने सर्प से विनती की कि बहिन से मिलने के पश्चात् लौटते समय वह उसे डस ले । सर्प ने उसकी विनती मान ली । उसके पश्चात् उसे एक पहाड मिला जिसने उसके ऊपर पत्थर फेंकना आरम्भ किया । भाई ने पर्वत से विनती की कि लौटते समय वह उसे मार डाले । पर्वत ने भी उसकी बात मान ली । उसके पश्चात् उसे एक रीछ मिला जिसने उसे खाना चाहा । भाई ने रीछ से भी विनती की कि लौटते समय वह उसे खा ले । रीछ ने भी उसकी बात मान ली । अन्ततः वह अपनी बहिन के पास पहुंच गया और कुछ समय वहां रुकने के पश्चात् घर लौटने लगा । उसने बहिन को अपने विवाह हेतु वधू ढूंढने और अपने साथ चलने का भी निमन्त्रण दिया, जैसा कि उसको उसकी मां ने कहा था । बहिन ने अपने भाई को सर्प के लिए दूध दिया, रीछ के लिए मांस, पर्वत के लिए सोने व चांदी के पुष्प और नदी के लिए रोली व अक्षत दिए। और स्वयं भी भाई के साथ लौटने लगी । रीछ मांस पाकर तृप्त हो गया, पर्वत सोने व चांदी के पुष्प पाकर और सर्प दूध पीकर । भाई ने नदी की रोली व अक्षत से अर्चना की जिससे वह भी प्रसन्न हो गई और उसको रास्ता दे दिया । जब भाई - बहिन अपने ग्राम के निकट पहुंचे तो उन्हें प्यास लगी । भाई ने अपनी बहिन से कहा कि वह निकट स्थित बनजारों से पानी मांग कर ले आए । जब बहिन बनजारों के पास गई तो वहां एक वृद्ध स्त्री ने कहा कि उसके भाई की विपदाएं अभी शान्त नहीं हुई हैं । उसने विपदाओं के शान्त करने का उपाय यह बताया कि वह अपने भाई को अपशब्द कहती जाए, भाई के विवाह में जो बाधाएं उपस्थित होंगी, उसका भी उसने बोध करा दिया । बहिन ने तभी से भाई को अपशब्द कहने आरम्भ कर दिए। घर में पहुंचने पर बहिन ने हठ किया कि वह भाई के विवाह में मुकुट को पहले अपने सिर पर रखेगी । उस मुकुट में एक सर्प था जिसे बहिन ने चुपचाप अलग कर दिया । फेरों के समय पहले फेरे के पश्चात् भाई मूर्च्छित होकर गिर पडा । बहिन दौडी - दौडी और अपशब्द कहती हुई आई । उसके अपशब्द सुनकर मूर्च्छित करने वाली दुष्ट शक्तियां वहां से भाग खडी हुई । इसके  पश्चात् जब भाई - बहिन एक साथ भोजन करने बैठे तो उसने हठ किया कि पहला ग्रास वह स्वयं खाएगी । उसने पहले ग्रास में एक कांटे को पाया और उसे अलग कर दिया । इत्यादि ।
दूसरी कथा (उत्तर भारत में प्रचलित लोककथा के आधार पर) :
एक किशोर ने भ्रातृ द्वितीया के दिन लोगों को अपनी बहिन के घर जाते देखा । उसने अपनी मां से आग्रह किया कि वह भी अपनी बहिन के घर जाएगा । उसकी माता ने कहा कि उसकी बहिन सात समुद्र पार रहती है जहां जाना कठिन है । फिर उसके पास उसके पाथेय के लिए धन भी नहीं है । लेकिन किशोर ने हठ नहीं छोडी । तब माता ने उसे बहिन को देने के लिए केले के पत्ते के तेल( कपडेv, साडी इत्यादि ) बनाकर दिए, रेत के लड्डू बनाकर दिएऔर ठींकरों के रुपए दिए। भाई उन्हें लेकर अपनी बहिन के घर पहुंच गया । उसकी बहिन चरखे पर सूत कात रही थी । भाई को देखकर उसका सूत्र टूट गया । सूत्र को पुनः जोडने में बहुत देर लगी ( मर्यादा के अनुसार, जब तक सूत्र जुड न जाए, तब तक आगन्तुक का स्वागत नहीं करते हैं ) । इतनी देर भाई घर से बाहर ही खडा रहा । उसने बहिन को वह सामान दिया जो वह उसके लिए लाया था । बहिन ने लज्जा के कारण वह सामान घर के पिछवाडे फेंक दिया । इतने में उसकी पडोसिन आई और पूछा कि उसका भाई उसके लिए क्या लाया है । उसने बता दिया कि उसने वह सामान घर के पिछवाडे फेंक दिया है । पडोसिन ने देखा कि घर के पिछवाडे हीरे - जवाहरात पडे हुए हैं । बहिन को फिर लज्जा हुई । उसने पडोसिन से पूछा कि भाई के लिए क्या भोजन बनाना चाहिए । पडोसिन ने जैसा उसको उत्तर दिया, उसको याद रखकर उसने तेल से चौका लीप दिया, घी में चावल भूनकर उनको घी में पकाने लगी लेकिन न तो चौका ही सूखा और न ही चावल पके । फिर उसका श्वसुर घर आया तो उसने उससे भी पूछा । उसने बताया कि उसने पडोसिन को सुनने में गलती कर दी है । उसे गोबर व मिट्टी से चौका लीपना चाहिए और चावलों को घी में भूनकर उन्हें दूध या जल में पकाना चाहिए । तब तो चौका भी सूख गया और चावल भी पक गए । तीन दिन ठहरने के पश्चात् जब भाई अपने घर लौटने लगा तो बहिन ने रात्रि में चुपचाप उठकर उसके लिए पाथेय बनाया । उसने चावलों को पीसकर उनके लड्डू बना कर अपने भाई को दे दिए। सवेरे उठनेv पर उसने देखा कि चावलों के साथ एक सर्प भी पिस गया है । वह भाई खाऊं भाई खाऊं कहती हुई अपने भाई के पीछे दौडी और नदी किनारे पहुंचने पर अपने भाई को पकड ही लिया । उसने वह लड्डू उठाकर नदी में फेंक दिए। इसके पश्चात् बहिन भी अपनी माता से मिलने भाई के साथ चल दी । रास्ते में उन्होंने देखा कि एक कुम्भकार हण्डी व चप्पन बना रहा है । उन्होंने उस कुम्भकार से पूछा कि वह यह बर्तन किसके लिए बना रहा है । उसने उत्तर दिया कि एक व्यक्ति को उसके विवाह में बाधाएं उपस्थित होंगी । एक सर्प भी उसको डसेगा । यदि उसकी बहिन उस सर्प को इस हण्डी - चप्पन में बन्द कर दे तो उसका भाई बच सकता है । बहिन ने कुम्भकार से वह बर्तन ले लिया । बारात जिस वृक्ष के नीचे ठहरी थी, बहिन ने उस वृक्ष के नीचे नहीं ठहरने दी । कुछ समय पश्चात् वह वृक्ष गिर पडा । उसने भाई के विवाह में सेवल पर भाई को द्वार से नहीं निकलने दिया जिस पर भाई को निकलने के लिए दूसरा द्वार बनाना पडा । इधर पहला द्वार गिर पडा जिससे भाई के जीवन की रक्षा हो गई । फिर फेरों के समय बहिन ने भाई के जूतों में सर्प को पाया और उसे हण्डी - चप्पन में बंद कर लिया । इस प्रकार भाई के जीवन की रक्षा हो गई । 
तीसरी लोककथा :
एक जटा था, एक भाट था । जाट  की बहिन थी, भाट की बहिन नहीं थी । भैया दूज का दिन था, जाट ने कहा आज भैया दूज है, मैं अपनी बहिन के जा रहा हूं । भाट बोला मेरे तो बहिन नहीं है । मैं भी चलता हूं, किसी को मुंहबोली बहन बना लूंगा । वे दोनों चल दिए, आगे चलकर जाट  अपनी बहन के रुक गया, भाट ने देखा कि कुएं पर दो पनहारी पानी भर रही हैं । आपस में बाते कर रही हैं कि आज भैयादूज है । आज हमारा भाई आएगा, जल्दी - जल्दी चलते हैं । दूसरी बोलती है मेरा तो भाई नहीं है, मैं किसके टीका करूंगी । भाट वहां ये बाते सुन रहा था । पनहारी पानी लेकर अपने घर चल दी, पीछे - पीछे भाट भी चल दिया । वह घर जाकर मटका रखकर चरखा कातने बैठ गई । जाकर भाट ने कहा जीजी राम - राम । वह जो खडी हुई तो चरखे का तार टूट गया, वो जुडा नहीं । वह भाई से कैसे मिले, वह भगवान से प्रार्थना करने लगी कि तार जुड जाए तो मैं भी भाई से मिलूं । तार जुड गया वह भाई से मिल ली । पडोसियों से पूछने लगी कि प्यारा पावना आए तो चावल कैसे बनाएं । पडोसन ने कहा कि तेल में चौका दो और घी में चावल चढा दो । ना चौका सूखे ना चावल गले । भैया भूखा बैठा रहा । भाट मन में सोचता है कि मुंहबोली बहन है, सगी बहन होती तो अभी तक खाना खिला देती । इतने में श्वसुर बाहर से आता है । ससुर कहता है कि कोई अकलमंद बहन हो तो गोबर - मिट्टी से चौका दे, पानी में चावल चढाए तो चौका सूखता आए चावल गलते चले आएं तो प्यारे भाई को खाना खिला दे । भाई ने फिर खाना खाया । भाई को रहते हुए तीन दिन हो गए, तो भाई कहता है कि बहन मैं घर जाउं । बहन मना करती है लेकिन भाई कहता है अब मैं जाउंगा । सास, ननद की चोरी रात को चावल की पिन्नी पीस कर देती है तो सांप पिस जाता है । पिन्नी भाई को दे देती है, भाई चला जाता है । सुबह उठकर देखती है कि उसमें सांप पिसा हुआ होता है । सांप को पिसा हुआ देखकर बहन भाई के पीछे - पीछे जाती है । नदी के किनारे भाई मेढामाढे पडा होता है । बहन तो वहीं बैठ जाती है । बारह साल तक बहन भाई का सिर अपने घुटने पर लिए बैठी रहती है । कीका बोलती है कांटे काट कटीली कांटे लगा फूल , फूल तोड माथे लगा सोता वीर जगाती, बहन कहती है कि एक बार और बोल, फिर वह बोलती है, बहन फिर कहती है कि बहन एक बार और बोल तो कीकर तीसरी बार बोलती है । तब बहन फूल तोडकर भाई के माथे लगाती है तो भाई खडा हो जाता है और कहता है कि बहन मैं तो बहुत सोया । बहन कहती है कि तुझे तो बारह साल हो गए सोते हुए । भाई बहन से कहता है कि अब तुम घर जाओ, भाई मैं घर कैसे जाउं । मुझे तो बारह साल हो गए । सेज भरतार छोडा, पूत पालने छोडा, दूध ओटता छोडा । घर बाहर से तेरे पीछे चली आई, अब तो भाई मैं तेरे साथ चलूंगी । वहां से दोनों बहन भाई चल देते हैं । रास्ते में बहन को प्यास लगती है, वह भाई से कहती है मुझे प्यास लग रही है । भाई बोला यहां पर कहीं पानी नहीं है । आगे चलते हैं तो बढई किवाड बना रहे हैं । भाई कहता है बहन वहीं से पानी पी आओ । तो वहां बढई किवाड जड रहे हैं तो बहन पूछती कि यह किवाड किसके लिए जड रहे हो । बढई कहता है तुम अपना काम करो, नहीं मैं तो पूछ कर जाउंगी । बढई कहता है एक बुढिया है जब वह मरेगी तब उसकी छाती पर यह किवाड जडेंगे । वह पूछती है कि इसका उपाय क्या है । वह बोला कि उसके सात बेटे थे, छ: मर गए, सातवें की बारी है । कोई बुआ हो या बहन हो जो सारे काम अशुभ करे तो मां जिन्दा रहेगी । बहन कहती है कि फिर इसका उपाय बताओ क्योंकि उसका मुंहबोल भाई उस बुढिया का सातवां बेटा है । बढई कहता है कि जिस वक्त लडके की सगाई आए तो लोटे से कर लो, बान होवे तो भी लोटे से कर ले । जिस वक्त मोड बांधे तो उसकी जगह फूस का फूला बांधे । दरवाजे से बारात नहीं निकाले, दीवार तोड कर वहां से निकाले । मर्दाना भेष धरकर बहन बारात के साथ जाए, तो एक करवा ले और एक पाली ले लें । जिस वक्त भाई फेरों पर बैठे तो नाग आएगा, तब उस नाग को हंडिया में कर ले । फिर नागिन आएगी तो उससे वचन धरवा ले, तो एक वचन, दो वचन, तीसरा वचन, नरक कुण्ड में पडे । तब नागिन से कहे कि मेरे सातों भाई और सातों भाभियों को छोड तो वह कहेगी पापिन हत्यारिन तूने बहुत ठगा, जा बख्शा । तेरे सातों भाई और सातों भाभियों को छोड दिया । तब सातों घोडे और सातों डोले आएं तो बहन सबको लेकर बारात के साथ वापिस आती है । बुढिया भुस के कुल्हे में जा पडी, वह सोचती है जो मेरा होता आया वही होगा । छ: तो मेरे जा चुके अब सातवें की बारी है । इतने में सब आते दिखाई देते हैं तो पडोसनें कहती हैं कि तेरे सातों बेटे - बहू आ रहे हैं । बुढिया कहती है कि तुम हंसी नहीं करोगी तो कौन करेगा । तो वह कहती हैं कि नहीं - नहीं हम सच कह रहे हैं , तेरी बेटी भी आ रही है । बुढिया बोली अगर सब आ रहे हैं तो बेटे की पगडी, बहु की चुंदडी और मेरे  आंखों के जाले, कानों के ताले खुल जाएं । तब वैसा ही हो गया । मां बेटी को आशीर्वाद देती है कि तेरा भाग, बेटी मां से कहती है कि तेरा भाग । फिर वह बुढिया को सारी कहानी सुनाती है तो सब खुश हो जाते हैं । बहन को भाई और मां अपनी बेटी को बहुत धन देकर विदा करते हैं । जैसे उसको भाई मिला वैसे सबको मिले । ( भारत विकास परिषद, शाखा देवबन्द द्वारा प्रकाशित 'ज्ञान ज्योति' पुस्तक से साभार )
टिप्पणी :
ऐसा समझा जाता है कि यम द्वितीया पर्व का मूल ऋग्वेद १०.१० सूक्त का यम - यमी संवाद है जिसमें यमी अपने सहोदर भ्राता यम से आग्रह करती है कि वह उसको अपनी भार्या बना ले लेकिन यम उसका निषेध करता है । अभी तक इस सूक्त के निहितार्थ का रहस्योद्घाटन नहीं हो पाया है । पुराणों में भ्रातृ द्वितीया के संदर्भ में जो कथाएं आती हैं, उनमें कहा गया है कि यम की भगिनी यमुना अपने भाई से आग्रह करती रहती थी कि वह उसके घर आए और भोजन करे । यम आज नहीं कल, परसों आदि कहकर टालता रहता था, यह कहकर कि अभी वह अपने निर्दिष्ट कार्य में बहुत व्यस्त है । एक दिन यमुना ने उसको पकड ही लिया और तब यम को अपने बन्दियों को मुक्त करके उसके साथ आना पडा । यम ने भोजन के पश्चात् यमुना से वर मांगने को कहा तो यमुना ने वरदान मांगा कि वह प्रत्येक वर्ष इस दिन उसके घर भोजन करने आए तथा कि इस दिन वह सभी बन्दियों को मुक्त कर दे । पुराणों की इन कथाओं में यम द्वितीया को करणीय कृत्यों का विवरण भी दिया गया है । उदाहरण के लिए, प्रातःकाल यम की अर्चना उसके नामों सहित की जाती है । फिर मध्याह्न काल के पश्चात् भगिनी के घर जाकर भोजन किया जाता है । यदि किसी के सहोदर भगिनी न हो तो वह पितृव्य - कन्या, मातुल - कन्या आदि को भगिनी के रूप में कल्पित कर सकता है । यदि इनमें से भी कोई न हो तो वह नदी, गौ, अरण्यानी आदि की ही भगिनी के रूप में कल्पना कर सकता है । पुराणों ने भगिनी द्वारा भ्राता को भोजन प्रस्तुत करने का उल्लेख किया है लेकिन लोककथाओं ने इसका और अधिक विस्तार किया है कि न तो प्रत्येक भ्राता यम हो सकता है और न ही प्रत्येक भगिनी यमुना हो सकती है । अतः इस लोक में भगिनी जो भोजन अपने भ्राता को प्रस्तुत करती है, आध्यात्मिक रूप से वह विषाक्त हो सकता है, वासनाओं को उत्पन्न करने वाला हो सकता है । इस विष को दूर करने का भार भी कथाओं में भगिनी के ऊपर ही डाला गया है । भगिनी कौन हो सकती है, यह अभी तक स्पष्ट नहीं है । पुराणों में एक स्थान पर उल्लेख है कि भगिनी सात्त्विक(प्रकृति?) है, भार्या राजसिक और कन्या तामसिक । संस्कृत में भगिनी का एक नाम स्वसा है । स्वसा की निरुक्ति श्वस् धातु के आधार पर की जा सकती है । श्वस् का अर्थ होता है चेतना प्रदान करने वाला । श्वास द्वारा भी तो जड तत्त्वों को चेतना ही प्रदान की जाती है । स्वसा/श्वसा का एक दूसरा अर्थ भी किया जा सकता है - श्व:, भविष्य में व्यवहार करने वाला । ब्राह्मण ग्रन्थों से संकेत मिलता है कि वैदिक यज्ञों में दो प्रकार की क्रियाएं निहित होती हैं - अद्यस्तन और श्वस्तन । देवों का यज्ञ अद्यस्तन होता है, अर्थात् जो कुछ क्रिया की जानी है, वह इसी क्षण पूर्ण हो जानी चाहिए । दूसरी ओर, मनुष्यों आदि का यज्ञ धीरे - धीरे, श्वस्तन, भविष्य पर आधारित होकर चलता है । जैमिनीय ब्राह्मण २.४२४, ३.१७, ३.१८ आदि का कथन है कि प्रजा, पशु, स्वर्ग आदि सब श्वस्तन हैं । प्रजा, पशु आदि उत्पन्न होते ही अपने जनक से दूर चले जाते हैं । इनको वापस लाने के लिए इनके लिए (दुग्ध आदि) भोजन आदि का प्रबन्ध करना होता है जिसके लालच में यह वापस आ जाएं । यज्ञ की पूर्ति अद्यस्तन और श्वस्तन दोनों को मिलाकर ही होती है । मैत्रायणी संहिता १.५.१२ का कथन है कि पहले केवल अह मात्र था । देवों ने रात्रि का सृजन किया, तब श्वस्तन हुआ । अहोरात्र द्वारा अद्य का मार्जन होता है । जैमिनीय ब्राह्मण ३.२९१ से संकेत मिलता है कि आत्मा माध्यंदिन है, रस श्वस्तनम् है । इस कथन के आधार पर यह कहा जा सकता है कि एकान्तिक साधना, ऊर्ध्वमुखी साधना अद्यस्तन है जबकि सार्वत्रिक साधना श्वस्तन है । 

एक संभावना यह है कि स्वसा का पूर्व रूप श्वसा है । श्वसा को स्वसा बनाना है, भविष्य पर आधारित जीवन को अद्य पर आधारित जीवन बनाना है । स्वसा के सात्त्विक होने के उल्लेख को समझने का एक आधार डा. लक्ष्मीनारायण धूत द्वारा प्रस्तुत यह सिद्धान्त लिया जा सकता है कि साधारण प्रकृति में मुख्य रूप से द्यूत, चांस विद्यमान है । यह द्यूत प्रक्रिया जितनी कम होती जाएगी, प्रकृति उतनी ही अधिक सात्त्विक बनती जाएगी ।

 ऋग्वेद १.१९१.६ की ऋचा है -
'द्यौर्व: पिता पृथिवी माता सोमो भ्राता अदिति: स्वसा ।'


इस ऋचा में सोम को भ्राता व अदिति को स्वसा कहा गया है । रामायण में शूर्पणखा को रावण की स्वसा कहा गया है । शूर्पणखा दिति का स्वरूप हो सकती है ( दिति: शूर्पं अदिति: शूर्पग्राही ) । एक ओर अदिति स्वसा है तो दूसरी ओर दिति । ऋग्वेद की ऋचा में अदिति को जो स्वसा कहा गया है, उसका यह अर्थ नहीं है कि अदिति स्वसा है ही । उसका अर्थ इस प्रकार लेना चाहिए कि साधना द्वारा दिति के स्थान पर अदिति को स्वसा बनाना है । इसी प्रकार साधना द्वारा पाप, यम, सूर्य आदि के स्थान पर सोम को भ्राता बनाना है । वैदिक साहित्य में अदिति के स्वसा होने का उल्लेख पुराणों व लोककथाओं की कथाओं को समझने का आधार बन सकता है । सोमयाग के आरम्भ में दीक्षा के पश्चात् प्रायणीय इष्टि होती है और सोमयाग के अन्त में उदयनीय इष्टि होती है । उदयनीय इष्टि के महत्त्व को कथासरित्सागर की आधारभूत वत्सराज उदयन की कथा से समझा जा सकता है । लेकिन प्रायणीय इष्टि को समझने के लिए अभी तक कोई पौराणिक कथा सामने नहीं आई है । केवल यम द्वितीया की लोक कथाएं ही इसमें सहायक हो सकती हैं । कहा गया है कि प्रायणीय प्राण है, उदयनीय उदान । प्रायणीय से अर्थ हो सकता है - यज्ञ के लिए प्रयाण करना । उदयनीय से अर्थ हो सकता है यज्ञ के पश्चात् एक नवीन रूप में उदय होना । इन दोनों इष्टियों की मुख्य देवता अदिति होती है ( ऐतरेय ब्राह्मण १.७ आदि ) । इन दोनों इष्टियों के निहितार्थ को समझने के लिए प्रत्यक्ष रूप से कोई संकेत वैदिक साहित्य में उपलब्ध नहीं होते । केवल इतना कहा गया है कि देव गण यज्ञ की विधि भूल गए थे । वह अदिति के पास गए । अदिति ने कहा कि यज्ञ में प्रायणीय और उदयनीय मेरे नाम के हों तो मैं यज्ञ की विधि बता सकती हूं । इसका निहितार्थ हुआ कि जब तक अदिति तत्त्व का साक्षात्कार न हो जाए, तब तक यज्ञ की विधि ज्ञात नहीं हो सकती( यज्ञ का अर्थ होगा किसी कार्य को अधिकतम दक्षता से सम्पन्न करना ) । प्रायणीय इष्टि इस अदिति तत्त्व के साक्षात्कार की विधि है । प्रायणीय इष्टि में विभिन्न दिशाओं में पांच देवों को स्थापित किया जाता है । पूर्व में पथ्या स्वस्ति, दक्षिण में अग्नि, पश्चिम् में सोम, उत्तर में सविता और ऊर्ध्व में अदिति देवता की प्रतिष्ठा करनी होती है ( यह क्रम ऐतरेय ब्राह्मण १.७ के अनुसार है । शतपथ ब्राह्मण ३.२.३ में क्रम इससे भिन्न है )। पथ्या स्वस्ति को स्वयं अदिति ही कहा गया है । पथ्या स्वस्ति के लिए कहा गया है कि पूर्व में उदय होने से लेकर पश्चिम् में अस्त होने तक का जो सूर्य का मार्ग है, वह बाधा रहित हो, स्वस्ति हो । यास्क - कृत निरुक्त ११.४५ में कहा गया है कि 'पन्था अन्तरिक्षं तन्निवासात् । तस्या एषा भवति '। इस प्रकार यहां अन्तरिक्ष को पथ और पथ्या स्वस्ति को उसमें निवास करने वाली कहा गया है । अन्यत्र कहा  गया है कि वाक् , अन्तरात्मा की आवाज ही पथ्या स्वस्ति है । यह कहा जा सकता है कि पथ्या स्वस्ति की स्थिति तो हर क्षण होनी चाहिए । तैत्तिरीय संहिता ७.१.१८.१ में ६ दिशाओं, ६ देवगणों और ६ ऋतुओं के अनुसार पथ्या स्वस्ति का उल्लेख है । पथ्या स्वस्ति के रहस्य को भविष्य में और अधिक जानने की आवश्यकता है । अग्नि व सोम के लिए कहा गया है कि वह चक्षु - द्वय की भांति हैं जिनके द्वारा मायारहित चक्षण प्राप्त करना है । सविता कार्य की प्रेरणा देने वाला है और अदिति प्रतिष्ठा है । अदिति की प्रतिष्ठा होने से ही सूर्य इस पर वृष्टि कर सकता है और फिर कर्षण कर सकता है । 

 यह अन्वेषणीय है कि यम द्वितीया की प्रथम लोककथा में जिस नदी, सर्प, पहाड व ऋक्ष के उल्लेख आते हैं, क्या वह क्रमशः इन्हीं पथ्या स्वस्ति आदि से सम्बन्धित हैं ? लोककथाओं में नदी द्वारा रास्ता रोकने के उल्लेखों के संदर्भ में, यह जानना उपयोगी होगा कि कथा के अनुसार तथा वैदिक साहित्य में नदी का स्वरूप क्या हो सकता है । ऋग्वेद के एक मन्त्र ( ५.५४.९) में पथ्या स्वस्तियों को अन्तरिक्ष्या: कहा गया है । इसका अर्थ होगा कि पथ्या स्वस्तियों को अन्तरिक्ष्या बनाना है । हमारी सहज पथ्या स्वस्तियां हमारी ज्ञानेन्द्रियां हैं । अन्तरिक्ष्या बनाने से अर्थ हो सकता है इन ज्ञानेन्द्रियों को अन्तर्मुखी बनाना ( डा. फतहसिंह के अनुसार अन्तरिक्ष - अन्त: ईक्षण ) । तब इन नदी रूपी ज्ञानेन्द्रियों में जल कम हो जाएगा, यह पार होने लायक बन जाएंगी । उसके पश्चात् इन पथ्या स्वस्तियों का एकीकरण करना है जिससे यह ऋग्वेद के सूक्त की पथ्या स्वस्ति देवता बन जाएं । ऋग्वेद की एक ऋचा में पूषा से प्रार्थना की गई है कि वह हमें पथ्या स्वस्ति प्रदान करे ( वैदिक साहित्य में पूषा की एक हिरण्ययी नौका का उल्लेख आता है जो अन्तरिक्ष में चलती है ) । इसके पश्चात् इन नदियों में एक नए प्रकार के जल का प्रवाह होगा । नदी का पूर्व रूप नाद होता है जो प्रवाहमान होने पर नदी का रूप ले सकता है । प्रथम लोककथा में रोली द्रव्य द्वारा नदी की अर्चना का उल्लेख है । इस कथन में रोली को 'सहस्रशृङ्गो वृषभो रोरवीति' वेदवाक्य के आधार पर समझा जा सकता है । इस वाक्य में हजार सींग वाले एक वृषभ के चिंघाडने का उल्लेख है । यह हजार सींग वाला वृषभ हमारी उच्चतम चेतना हो सकती है जिसके लिए यह अपेक्षित है कि वह निचले स्तरों पर अवतरित होकर चिंघाडे, अन्यथा सामान्य स्थिति में तो यह बोलती ही नहीं । इस रोर को ही रोली कहा गया है, ऐसा अनुमान है । अंग्रेजी भाषा में उफनती नदी के लिए रोरिंग शब्द का प्रयोग होता है । कोई वस्तु जितनी प्रवाहमान होगी, द्यूत या चांस उतना ही निर्बल होगा ? लोककथाओं में सर्प द्वारा बाधा उपस्थित करने और सर्प हेतु भगिनी द्वारा दुग्ध प्रस्तुत करने के संदर्भ को इस प्रकार समझा जा सकता है कि प्रायणीय इष्टि का दूसरा देवता अग्नि है । अग्नि की प्रकृति है ऊपर की ओर अग्रसर होना, पृथिवी की  गुरुत्वाकर्षण शक्ति की विपरीत दिशा में गति करने में समर्थ बनना । यदि कोई प्राण ऊपर की ओर अग्रसर नहीं हो पाया है तो वह सर्प की भांति तिर्यक् गति तक सीमित रहेगा । साधारण भाषा में सर्प को वासनाएं कह सकते हैं । सर्प हमारी वासनाएं हैं जिनको पवित्र करना है । पहाड हमारी जडता हो सकती है जिसे भगिनी सोने व चांदी के फूलों द्वारा समाप्त करती है । वैदिक साहित्य में प्रायणीय इष्टि के तीसरे देवता का नाम सोम है । इसका अर्थ यह होगा कि सोम स्वयं में पहाड जैसा निश्चेष्ट है, जब तक उसमें प्राणों का प्रवेश न हो जाए । प्राणों का प्रवेश होने पर ही वह पुष्प बन सकता है । रीछ/ऋक्ष की शान्ति मांस प्रस्तुत करने पर होती है । वैदिक साहित्य में चतुर्थ देवता सविता है । सविता और ऋक्ष का क्या सम्बन्ध हो सकता है, यह अन्वेषणीय है । वैदिक साहित्य में एक स्थान पर सविता के पशु होने का उल्लेख है । डा. फतहसिंह पशु का अर्थ पश्यति शब्द के आधार पर( पश्यति इति पशु: ) सम्यक् देखने वाला करते हैं । ऋक्ष द्वारा मांस की प्राप्ति होने पर संतुष्ट हो जाने का अर्थ दो प्रकार से किया जा सकता है । साधक अपने मांस को पुष्ट करने वाले भोगों को त्याग करे, उन्हें सविता देवता को अर्पण करे, तभी सविता प्रसविता, प्रसव करने वाला, प्रेरणा देने वाला देवता बन सकता है । दूसरा अर्थ इस प्रकार से लिया जा सकता है कि शुष्क एकान्तिक साधना में भगिनी सार्वत्रिक साधना के रूप में रस उत्पन्न करती है, मांस उत्पन्न करती है और तभी सविता देव की तुष्टि होती है । 

भ्राता द्वारा भगिनी के घर पहुंचने पर भगिनी द्वारा चरखे पर सूत कातने और अतिथि के आगमन पर सूत्र के टूट जाने के उल्लेख के संदर्भ में, चरखा संवत्सर चक्र है । इसका चक्र दो प्रकार से घूम सकता है - सूर्य के १२ मासों के अनुसार या चन्द्रमा की १६ कलाओं के अनुसार ।  जैसा कि अन्यत्र अग्निहोत्र के संदर्भ में कहा जा चुका है, भौतिक संसार में सूर्य, पृथिवी व चन्द्रमा एक दूसरे के परितः भ्रमण कर रहे हैं जिससे वे एक दूसरे से दूर नहीं जाते । यही स्थिति अध्यात्म में भी प्राप्त होनी चाहिए । अध्यात्म में मन, प्राण और वाक् चन्द्रमा, सूर्य व पृथिवी का स्थान लेंगे । सूत्र के टूट जाने से तात्पर्य यह हो सकता है कि उच्चतम चेतना से सम्पर्क भङ्ग हो गया है ।

दूसरी और तीसरी लोककथाओं में भगिनी द्वारा भ्राता के लिए भोजन पकाते समय आई कठिनाईयों का उल्लेख किया गया है । कथाओं का यह अंश सोमयाग में प्रायणीय इष्टि के पश्चात् सम्पन्न की जाने वाली आतिथ्येष्टि तथा उसके पश्चात् प्रवर्ग्य इष्टि से सम्बन्धित प्रतीत होता है । प्रायणीय इष्टि के पश्चात् सोम क्रय व आतिथ्येष्टि की विधि यह है कि यजमान सोम वल्लियों का क्रय करता है और उन वल्लियों को एक पोटली में बांधकर एक आसन पर स्थापित कर दिया जाता है । इस सोम को अतिथि सोम कहते हैं । इसका यज्ञ कार्य में प्रयोग नहीं हो सकता । यज्ञ कार्य में प्रयोग हेतु इसे यज्ञ के शीर्ष पर स्थापित करना होता है, इसे यज्ञ का सिर बनाना पडता है जिसके लिए यज्ञ के कृत्य का नाम प्रवर्ग्य है । प्रवर्ग्य इष्टि में मिट्टी से बने महावीर पात्र में उबलते हुए घृत में गौ व अज पयः का प्रक्षेप किया जाता है जिससे एक ऊंची ज्वाला का निर्माण होता है । ऐसा कहा जा सकता है कि इस ज्वाला का, ज्योति का प्रकट होना ही यज्ञ का शीर्ष बनने के लिए महत्त्वपूर्ण है । वैदिक साहित्य में ज्योति का प्राकट्य अग्नि और सोम के मिलन से होता है । यज्ञ के शीर्ष और हमारे शीर्ष में अन्तर यह है कि हमारी  आंखों में देखने के लिए अपना प्रकाश नहीं है । उन्हें देखने के लिए बाहर से प्रकाश की आवश्यकता पडती है । यज्ञ के शीर्ष की  आंखों में ऐसा नहीं होगा । उस शीर्ष की  आंखों में अपना प्रकाश होगा । उस शीर्ष की अन्य क्या विशेषताएं होंगी, यह अन्वेषणीय है । प्रवर्ग्य के पश्चात् उपसद इष्टि होती है जिसमें अनुमान है कि उस शरीर का निर्माण किया जाता है जिसके ऊपर इस ज्योतिर्मय शीर्ष को स्थापित किया जा सके । प्रवर्ग्य और उपसद इष्टियों का यह क्रम संवत्सर के १२ मासों के अनुरूप १२ बार दोहराया जाता है । इसके पश्चात् ही इस अतिथि सोम को कूट - पीस कर इसके रस से देवों को आहुतियां प्रस्तुत की जाती हैं । ऐसा प्रतीत होता है कि यह प्रवर्ग्य कृत्य ही भगिनी द्वारा चावल पकाने के रूप में लोककथाओं में प्रस्तुत किया गया है । तेल से लीपा गया चौका नहीं सूखता था और घृत में उबाले चावल नहीं पकते थे । यह समस्या श्वसुर द्वारा दिए गए परामर्श से ही हल हुई । इस रहस्य को समझने के लिए शतपथ ब्राह्मण ३.२.३ का यह उल्लेख उपयोगी हो सकता है कि अग्नि शुष्क है, शोषण करती है, जबकि सोम आर्द्र है । अग्नि और सोम के मिलने से अग्नीषोम का जन्म होता है, एक ज्योvति का जन्म होता है । यह अग्नीषोम ही सम्यक चक्षण के लिए आवश्यक है ( अग्नीषोम पर टिप्पणी द्रष्टव्य है ) । चावल पकाने में घृत अग्नि स्थानीय है और जल सोम स्थानीय । केवल घृत से चावल नहीं पकेंगे । इस कथा में सत्परामर्श देने वाला श्वसुर सविता देवता का रूप प्रतीत होता है । वैदिक कर्मकाण्ड में इस वाक्य का सार्वत्रिक प्रयोग किया जाता है - सवितु: प्रसविताभ्यां अश्विनोर्बाहुभ्यां पूष्णो हस्ताभ्यां इत्यादि । इसका अर्थ है कि यज्ञ में जो कुछ भी कर्म किया जाना है, उसकी प्रेरणा सविता देव से प्राप्त होनी चाहिए । इसी प्रकार गायत्री मन्त्र में - तत् सवितु: वरेण्यं - - - धियो यो नः प्रचोदयात् । अतः ऐसा प्रतीत होता है कि लोककथाओं में श्वसुर को सविता देव के रूप में प्रतिष्ठित किया गया है । 

यह ध्यान देने योग्य है कि लोककथाओं में भगिनी द्वारा ओदन पाक आगन्तुक भ्राता सोम हेतु किया जाता है । सोम याग में आगन्तुक भ्राता की तुलना क्रय किए गए सोम से की जा सकती है । लोककथाओं में भगिनी द्वारा ओदन का पाक भ्राता हेतु किया जाता है लेकिन सोमयाग में प्रवर्ग्य का निर्माण अतिथि सोम हेतु तो नहीं किया जाता । इस पहेली का एक उत्तर इस प्रकार दिया जा सकता है कि सोमयाग के पूर्व यागों में सोम के बदले अन्न की हवि देवों को अग्नि के माध्यम से प्रस्तुत की जाती है । अन्न की हवि को अग्नि के माध्यम से प्रस्तुत करने का अर्थ होगा कि देवों को जो अन्न प्रस्तुत किया जा रहा है, उसमें प्राणों का पूर्ण विकास अग्नि के माध्यम से कर लिया गया है । देवों को जड अन्न तो प्रस्तुत नहीं किया जा सकता । यही स्थिति सोम के विषय में भी समझनी चाहिए । 

कथा में भगिनी द्वारा भ्राता हेतु पीसे गए चावलों में सर्प के पिस जाने और भोजन के विषाक्त हो जाने का कथन है । सोमयाग में माध्यन्दिन सवन में सोम को कूटते समय देवों के विष से मूर्च्छित हो जाने और ग्रावस्तुत ऋत्विज(अर्बुद काद्रवेय, कद्रू का पुत्र अर्बुद) द्वारा  आंखों पर पट्टी बांध कर  स्तोत्र पाठ करने से इस समस्या का हल होता है । यह अन्वेषणीय है कि क्या यज्ञ की प्रक्रिया और कथा में कोई साम्य है ?  यह भी अन्वेषणीय है कि भ्राता अतिथि के आगमन पर भगिनी के चरखे के सूत्र के टूटने का कोई सम्बन्ध प्रवर्ग्य के पश्चात् सम्पन्न की जाने वाली उपसद नामक इष्टि से है या नहीं । उपसद इष्टि को चुप रह कर सम्पन्न किया जाता है । इस इष्टि में मुख्य रूप से अग्नि के तीन रूपों की कल्पना की गई है - लौह प्रकार की, रजत प्रकार की और हिरण्य प्रकार की ।

कहा गया है कि सोमयाग में जो यह प्रायणीय और उदयनीय इष्टियां होती हैं, यह अतिथि सोम के परितः होती हैं । आतिथ्येष्टि यज्ञ का शीर्ष है और प्रायणीय - उदयनीय बाहु - द्वय ।

प्रथम लोककथा में भगिनी द्वारा बन्जारों से जल मांगने के उल्लेख के संदर्भ में, अभिधान राजेन्द्र कोश में उल्लेख है कि साधकों में दो प्रकार के चिह्न होते हैं । एक तो जन्मजात और दूसरे जन्म के पश्चात् साधना से उत्पन्न । प्रथम प्रकार के चिह्नों को लक्षण कहते हैं और दूसरी प्रकार के चिह्नों को व्यञ्जन । प्राकृत भाषा में व्यञ्जन को वंजर कहते हैं । व्यञ्जन ही लोककथा के बंजारे हो सकता है । जैसा कि ऐतरेय ब्राह्मण आदि में कहा गया है, उदयनीय इष्टि उदान प्राण का रूप है । यह उदान ही व्यञ्जन हो सकता है । विवाह में मुकुट आदि का बांधना इसी उदान प्राण का संकेत करता है । इन व्यञ्जनों के प्रकट होने पर भ्राता सौर्य नहीं रह जाएगा, वह सौम्य हो जाएगा जिसकी ऋग्वेद की ऋचा में अपेक्षा की गई है ( सोमो भ्राता अदिति: स्वसा ) । और मनुष्य की प्रकृति की पूर्णता भी इन व्यञ्जनों के प्रकट होने पर ही होगी, प्रकृति अदिति तभी बनेगी । यह कहा जा सकता है कि लोककथाओं में भ्राता का स्वसा के घर जाना प्रायणीय इष्टि है और लौटना उदयनीय इष्टि ।


जब लोककथाओं में भगिनी द्वारा भ्राता के विवाह में मुकुट, उपानह आदि से सर्प को ग्रहण करने के उल्लेख आते हैं तो उससे तात्पर्य यह हो सकता है कि सामान्य चेतना की गति सर्प की गति की भांति होती है - वक्र गति । आधुनिक विज्ञान की भाषा में इसे आयन - आधारित चेतना की गति कह सकते हैं । दूसरी ओर विद्युत की गति होती है । 

पुराणों की कथाओं में भ्राता यम को समझने के लिए यम के वास्तविक स्वरूप को जानना आवश्यक है । श्री रजनीश की व्याख्यानमाला  कुण्डलिनी और सात शरीर में कहा गया है कि मनुष्य की चेतना के ७ स्तर होते हैं । सबसे निचला स्तर स्थूल शरीर होता है । इस स्थूल शरीर का नियन्त्रण सूक्ष्म शरीर करता है । सूक्ष्म शरीर की अनुभूति इस आधार पर की जा सकती है कि कोई भय उपस्थित होने पर सूक्ष्म शरीर संकुचित हो जाता है जिसके कारण यह स्थूल शरीर से अपना नियन्त्रण त्याग देता है । इस कारण भय के उपस्थित होने पर पैर लडखडाने लगते हैं । यह कहा जा सकता है कि स्थूल शरीर के लिए सूक्ष्म शरीर ही यम है, नियम में बांधने वाला है । यही स्थिति अन्य उच्चतर शरीरों के विषय में भी समझनी चाहिए । जैसा कि यम की टिप्पणी में कहा गया है, यम को अश्व की दक्षिणा देने का विधान है । अतः यह कहा जा सकता है कि यम की मूल प्रकृति अक्ष वाली है, द्यूत वाली, चांस वाली है जिसे अश्व बनाना वांछनीय है । इस कार्य में भगिनी क्या योगदान दे सकती है, यह अन्वेषणीय है । सामान्य रूप से तो सारी प्रकृति अक्ष के, चांस के आधार पर चल रही है ।

ऋग्वेद सूक्त १०.१० को प्रायः यम द्वितीया के संदर्भ में प्रस्तुत किया जाता है । इस सूक्त का निहितार्थ अभी तक स्पष्ट नहीं हो पाया है और इस सूक्त की विषयवस्तु पर आक्षेप भी किए जाते हैं । ऐसा कहा जा सकता है कि यम - यमी का यह सूक्त एक मध्यम अवस्था है । पहली अवस्था पुराणों में निर्ऋति और उसके भ्राता पाप की है । निर्ऋति अपने भ्राता से सन्तान उत्पन्न करती है । दूसरी स्थिति यम - यमी की है और तीसरी स्थिति सोम - अदिति की है ।
प्रथम लेखन : २-१-२००८ ई.
